
«Ռազմական նշանակության արբանյակային կապի համակարգերի
օգտագործման և դրանց հետագա կատարելագործման մասին» 
համաձայնագրին միանալու նպատակահարմարության մասին

Անկախ պետությունների համագործակցության մասնակից պետությունների պաշտպանության նախարարների խորհրդի (այսուհետ` ԱՊՀ ՊՆԽ) 2013թ. հունիսի 5-ի որոշման համապատասխան Ռուսաստանի Դաշնության զինված ուժերի կապի գլխավոր վարչությունը մշակել է «1993թ. մարտի 12-ի Ռազմական նշանակության արբանյակային կապի համակարգերի օգտագործման և դրանց հետագա կատարելագործման մասին համաձայնագրում փոփոխություններ կատարելու մասին» արձանագրության նախագիծ (այսուհետ` Արձանագրության նախագիծ):
Արձանագրության նախագծի ընդունումը պայամանավորված էր ռազմական նշանակության կապի ժամանակակից տեսակների օգտագործման ոլորտում համագործակցության հետագա զարգացման անհրաժեշտությունից` 1993թ. մարտի 12-ի Համաձայնագրի առանձին դրույթների հստակեցման հիման վրա:
Հետագա քննարկումների ընթացքում նպատակահարմար է համարվել փաստաթուղթը կնքել որպես Համաձայնագիր:
ԱՊՀ Գործադիր կոմիտեն դիմել է ԱՊՀ մասնակից պետություններին` փաստաթուղթը կնքել ոչ թե ԱՊՀ կառավարությունների ղեկավարների խորհրդի նիստի, այլ ԱՊՀ պաշտպանության նախարարների խորհրդի կայանալիք հերթական նիստերից մեկի ընթացքում: Դրա համար ԱՊՀ պաշտպանության նախարարները պետք է օժտված լինեն համապատասխան լիազորություններով:
Ի պատասխան ՀՀ վարչապետի 14.03.2017թ. թիվ 02/12.15/5801-17 հանձնարարականի ՀՀ կառավարության աշխատակազմի ղեկավարը տեղեկացվել է, որ ԱՊՀ Գործադիր կոմիտեի վերոնշյալ առաջարկության վերաբերյալ ՀՀ պաշտպանության և ՀՀ արտաքին գործերի նախարարությունները առարկություններ չունեն:
[bookmark: _GoBack]«Ռազմական նշանակության արբանյակային կապի համակարգերի օգտագործման և դրանց հետագա կատարելագործման մասին» համաձայնագիրը (այսուհետ` Համաձայնագիր) միջկառավարական մակարդակով ստորագրվել է 2018թ. հունիսի 6-ին Կզըլ քաղաքում (Ռուսաստանի Դաշնություն) կայացած ԱՊՀ պաշտպանության նախարարների խորհրդի հերթական նիստի ընթացքում: Համաձայնագիրը չի ստորագրվել ՀՀ պաշտպանության նախկին նախարար Դ. Տոնոյանի կողմից: 
Դիտարկվող Համաձայնագրի նախագիծը մշակվել է ելնելով դրա մասնակից պետությունների զինված ուժերի, այլ զորքերի և զինվորական կազմավորումների կողմից ռազմական նշանակության արբանյակային կապի համակարգերի օգտագործման անհրաժեշտությունից:
Ռազմական նշանակության արբանյակային կապի համակարգերի օգտագործումը և կատարելագործումն իրականացվում են Համաձայնագրի մասնակից պետությունների զինված ուժերի կառավարման հուսալիության բարձրացման և դրանց միջև փոխգործակցության կապերի կազմակերպման նպատակներով:
ՌԴ գործող տիեզերական սարքերի (այսուհետ` ՏՍ-ի) ռետրանսլյատորների թողունակության ռեսուրսը տրամադրվում է Կողմերին ի շահ Համաձայնագրի մասնակից պետությունների զինված ուժերի կառավարման և Համաձայնագրի մասնակից պետությունների զինված ուժերի ռազմական կառավարման մարմինների փոխգործակցության կապերի կազմակերպման:
ՌԴ գործող ՏՍ-ի ռետրանսլյատորների թողունակության ռեսուրսի օգտագործումը ապահովվում է ռազմական նշանակության արբանյակային կապի երկրային կայանների, որոնց կիրառումն թույլատրված է ՌԴ զինված ուժերում, Համաձայնագրի մասնակից պետությունների զինված ուժերի կողմից շահագործման հիման վրա: 
ՌԴ գործող ՏՍ-ի թողունակության ռեսուրսի օգտագործման ոլորտում պայմանավորվածությունները` այդ թվում ռազմատեխնիկական աջակցման ցուցաբերման ուղղությամբ անհատույց հիմքով դրա տրամադրման հնարավորությունը, սահմանվում են ՌԴ պաշտպանության նախարարության և Համաձայնագրի մասնակից պետությունների պաշտպանության նախարարությունների/պաշտպանական գերատեսչությունների միջև կնքված երկկողմ համաձայնագրերով:
ԱՊՀ ռազմական նշանակության արբանյակային կապի ինտեգրված համակարգի ստեղծումն ապահովվում է Կողմերի` նրա ազգային սեգմենտների ծավալման միջոցով: Ռազմական նշանակության արբանյակային կապի ինտեգրված համակարգի ազգային սեգմենտների շահագործման և ծավալման կարգը որոշվում է շահագրգիռ Կողմերի համապատասխան համաձայնագրերում:
Միասնականացված ծրագրա-ապարատային սարքավորման և տեղեկության գերարագ փոխանցման ժամանակակից սկզբունքների վրա կառուցվող ռազմական նշանակության կապի նոր արբանյակային համակարգերի ստեղծումը կարող է իրականացվել Կողմերի ֆինանսավորման մասնաբաժնի հիման վրա:
Նման նախագծերի ֆինանսավորմանը մասնակցած յուրաքանչյուր Կողմ օժտվում է կիրառելու կապի նոր արբանյակային համակարգերի թողունակության ռեսուրսի օգտագործման իրավունքներով` իր մասնավճարի ծավալի չափով, եթե Կողմերը չունեն այլ պայմանավորվածություններ:
Համաձայնագրի իրագործման հետ կապված ծախսերի ֆինանսավորումը իրականացվում է ազգային օրենսդրությանը համապատասխան միջոցների սահմաններում, որոնք նախատեսվում են ազգային բյուջեներում պաշտպանության նախարարություններին/պաշտպանական գերատեսչություններին զինված ուժերը պահելու համար, եթե յուրաքանչյուր կոնկրետ դեպքում այլ կարգ չի համաձայնեցվի:
Համաձայնագրին միանալը բխում է ՀՀ կառավարության 2021թ. օգոստոսի 18-ի N 1363-Ա որոշմամբ հաստատված Հայաստանի Հանրապետության կառավարության 2021-2026թթ. ծրագրի 1.1 կետի (արտաքին քաղաքականություն) 1-ին, 15-րդ ենթակետերից, ինչպես նաև 1.3 կետի (պաշտպանության ոլորտ. զինված ուժերի բարեփոխումներ) 4-րդ ենթակետից, և դրան միանալով հնարավորություն կստեղծվի խթանել ՀՀ կառավարության ծրագրի՝ վերոնշյալ կետերով սահմանված դրույթների իրագործման ապահովման գործընթացը:
Համաձայնագրի շրջանակներում համագործակցությունը հնարավորություն կընձեռի ՀՀ զինված ուժերի կարիքների համար ռազմական նշանակության կապի ժամանակակակից տեսակների, ինչպես նաև արբանյակային կապի համակարգերի ուղեծիրային խմբավորման օգտագործումը:
Հաշվի առնելով վերոշարադրյալը, ՀՀ պաշտպանության նախարարությունը նպատակահարմար է համարում միանալ «Ռազմական նշանակության արբանյակային կապի համակարգերի օգտագործման և դրանց հետագա կատարելագործման մասին» համաձայնագրին:

